
Ј СРЕБРО ЗА ОДБОЈКАРИТЕ ОД КАРПОШ

Во спортската сала „Независна Македонија“ се одигра финалето за девојчиња 
во одбојка од училишните спортски лиги кои се одржуваат по повод Денови 
на Општина Кисела Вода.

Во одлична спортска атмосфера, беше одигран последниот одбојкарски 
натпревар за девојчиња помеѓу екипите на  Општина Карпош и екипата на 
Аеродром.

И покрај неизвесниот и израмнет меч, аеродромки успеаа да триумфираат 
над карпошанки со 2–0 во сетови. Во интересно надигрување, одбојкарките од 
Карпош беа совладани во првиот сет, со тесен резултат од 26-24 во корист на 
соперничките од Општина Аеродром.Во вториот сет, и покрај тоа што беше 
прикажана вистинска рамноправност и неизвесност, на крајот одбојкарките 
од Аеродром триумфираа и  ја однесоа победата на одбојкарскиот турнир 
што се одржа во Општина Кисела Вода.

Во продолжение од манифестацијата Денови на Кисела Вода, следниве 
денови, на 11 и 12 мај ќе се одржат и фудбалските натпревари за основци во 
машка конкуренција, каде ќе настапи и екипата на Општина Карпош.

Со поддршка на Општина Карпош во организација на невладината ЛинкАкрос, 
на 16 и 17 мај од 18:00 до 21:00 часот ќе се одржи дводневен бесплатен 
настан, односно менторска програма за започнување на сопствен бизнис. 
Станува збор за GrowBiz StartUp програмата која треба да биде еден вид на 
непосредна поддршка на  претприемачите, кои  сакаат да започнат свој 
бизнис во нашата земја.

 

Во рамки на работната група ќе говорат Кристијан Пинкстон, кој е сопственик 
на една од најбрзо растечките компании за комуникации во светот со седиште 
во Вашингтон (САД), како и Дејвид Харш кој работи во софтверскиот гигант 
Микрософт, на позицијата Директор за стратешки односи со клиенти. На 
настанот ќе присуствуваат и сопственици на наши локални бизниси, кои во 
оваа пригода ќе споделат практични совети, искуства и конкретни насоки за 
понатамошно делување на претприемачите.

БЕСПЛАТНА СТАРТ-АП ПРОГРАМА ЗА ЗАПОЧНУВАЊЕ НА 
СОПСТВЕН БИЗНИС

„ВЛАДО ТАСЕВСКИ“ ОДБОЈКАРСКИ ШАМПИОНКИ ЗА 2022/2023
Во спортската сала на ООУ „Христијан Тодоровски-Карпош“, во рамки 
на училишните спортски лиги 2022/2023, се одигра финалето во одбојка за 
девојчиња од основните училишта во Општина Карпош.  Во одличен натпревар 
со фантастична атмосфера и фер игра, триумфираа одбојкарките од ООУ 
„Владо Тасевски“ кои победувајќи ги соперничките од „Петар Поп Арсов“ се 
искачија на победничкиот трон за сезоната 2022/2023.

На натпреварот на кој имаше голема подршка од фановите на двата тима,  
по три одиграни сета, триумфираа основките на „Владо Тасевски“

Крајниот резултат во сетови беше 2-1 откако во првиот сет победи со 25-
19 додека вториот со резултат 23-25 заврши во корист на  ООУ „Петар Поп 
Арсов“ . Во решавачкиот сет, поголема концентрација покажа екипата од 
Козле и успеа да триумфира со 15-9.

Пред овој меч, се одигра дуелот за третото место, по кој бронзата им 
припадна на основките од ООУ „ Војдан Чернодрински“ откако со убедливи 
2-0 во сетови (25-16, 25-15) ги совладаа одбојкарките  од „Димо Хаџи Димов“.

Претставникот од Одделението за спорт и култура на Општина Карпош, 
Тања Милошева им честиташе на учесничките во финалниот меч и го додели 
пехарот  на победничката екипа, заедно со медалите и дипломите за трите 
најдобро пласирани тимови.

На крајот беа доделени и индивидуалните признанија за одбојкарките од 
овогодинешната сезона. За најкорисен играч беше прогласена Јана Илиевска 
од „Владо Тасевски“ додека  за најталентирана одбојкарка е избрана 
Матеа Сотировска од ООУ „Петар Поп Арсов“. Како најдобар играч од 
одбојкарското натпреварување за 2022/2023 беше прогласена Ива Тасевска 
од шампионскиот тим на „Владо Тасевски“.

КАРПОШАНИ ДОМИНИРАА НА СПОРТСКИТЕ ИГРИ ВО КИСЕЛА 
ВОДА

Финалето во мал фудбал кое се одигра во спортската сала „Независна 
Македонија“ го одбележа и крајот на училишните спортските натпревари, 
кои се одржаа по повод Денови на  Општина Кисела Вода. Во рамки на 
финалниот фудбалски меч, основците од Општина Карпош ги совладаа 
своите сопернници од Гази Баба со резултат 3:1. Притоа, карпошанецот 
Админ Абдула од ООУ „Братство“ беше прогласен за MVP (најкорисен играч) 
на фудбалските натпревари кои се одржаа против екипите од Кисела Вода, 
Гази Баба и Аеродром.

Пред два дена, одбојкарките од Карпош во финалето беа поразени со 2:0 во 
сетови од основките од Аеродром, со што мораа да се задоволат со втората 
позиција во ова натпреварување. Сребро освоија и младите кошаркари од 
Карпош, кои во финалето беа совладани од домаќините од Кисела Вода со 
резултат 58:46.

Училишните екипи на Општина Карпош севкупно покажаа одлична борбеност 
на спортските натпревари во Кисела Вода, каде преку пожртвувана игра и 
беспрекорен карактер во сите спортови, го истакнаа натпреварувачкиот дух 
кој го носат во себе.

ГЕНЕРАЛКА ВИКЕНД ВО ОПШТИНА КАРПОШ
Во организација на „Мен енд маунтен„ со поддршка и учество на Општина 
Карпош, денеска се одржа големата еко акција „Генералка Викенд“ на седум 
локации. Целта беше да се собере што е можно повеќе отпад, кој потоа ќе 
се однесе до најблиската ПАКОМАК, Нула Отпад или локалната комунална 
станица за отпад и кадешто потоа ќе се измери количината на собраниот 
отпад. Предвидени се за  секои 10 килограми отпад, Министерството за 
земјоделство ќе донира по едно дрво во својот годишен план за пошумување 
нови шуми наречени „СОНЧЕВА ГОРА“ – национални зелени споменици што ќе 
растат секоја година.

Првиот човек на Општината, Стевчо Јакимовски, е голем поборник за здрава 
и чиста околина, кој се вклучи во оваа еко акција и кој задоволно истакна дека 
Општина Карпош е една од почистите Општини во Градот:
-Во моментов се случува пролетна акција за чистење на Општина Карпош, и 
сите вработени во Општината се вклучени низ целата територија на истата. 
Се собира и најмалото хартивче, иако со задоволство можам да истакнам 
дека нашата Општина е една од најчистите општини. Среќни сме што 
имаме поддршка и од најмалите, оние кои несомнено треба да се грижат 
за хигиената и природата. Од она што на терен сега собираме најголем 
дел се најлончиња од опаковки од цигари, пикавци, запалки, што значи дека 
пушачите се најнеодговорната група кои се жители на Општина Карпош 
или кои поминуваат низ оваа Општина. Би сакал да упатам апел до нив, 
секое хартивче да се стави во џеб и да се фрли во најблиската корпа-рече 
Јакимовски кој потсети за зеленилото во оваа Општина, односно косењето 
кое ќе се одвива и во наредниот период.

-Би сакал да напоменам и за зеленилото, се наоѓаме во период кога имаме 
бујна вегетација, и поради тоа  екипите неможат да стигнат да ги искосат во 
еден ден, или една недела сите кои ги имаме на наша територија, верувајте, 
многу се. Имаме 13 косачи и две возила со кои се коси, во предстојниот 
период очекуваме да пристигне  новата опрема со која ќе бидеме побрзи и 
поактивни на овој план – заврши првиот човек на локалната самоуправа.

Со низа активности, оваа годишна акција, локалната самоуправа ќе ја 
одбележи  три дена, почнувајќи од вчера (петок). Најмалите излегоа и ги 
исчистија дворовите на своите градинки, а повозрасните деца, дворовите на 
училиштата. Денеска се вклучи целата администрација, вработените кои се 
задолжени за хигиената, како и дел од волонтерите на Црвениот крст на РСМ.

Оваа година,  акцијата ,, Генералка Викенд” се спроведува во 53 општини и во 
повеќе од 400 училишта низ државата, вклучително и во Град Скопје.

Имено, акцијата за чистење е една од активностите што се спроведуваат за да 
се подигне јавната свест за потребата од собирање и рециклирање на отпадот 
и позитивно влијание врз зачувувањето на животната средина. Еко акцијата ја 
поддржуваат општествено одговорни фирми како Пакомак во партнерство 
со Шпаркасе Банка и Нула Отпад, Пивара –Скопје, Министерството за животна 
средина и Министерството за земјоделство.

Во рамки на ,,Генералка Викенд”, а под  мотото „Мајски цвет-подари свет “, денеска 
се одржа хуманитарен настан во спортската сала на ООУ „Лазо Трповски“, во 
организација на Општина Карпош и друштвото за маркетинг „Фанки Макс“.  Целта 
на оваа хуманитарна акција беше да се собере вториот, помал финансиски дел за 
понатамошното лекување на 19 годишниот Никола Ѓорѓиев, дете без родители, на кое 
му е дијагностициран канцер на коските.                   

Имено, најмладите ја искажаа својата солидарност и хуманост преку игра, музика, 
забава и едукација, а секој од присутните имаше можност да донира парични 
средства во поставените кутии за донација. Дел од ова случување, со своите музички 
изведби беа и дечињата од градинките Пролет, Мајски цвет и  Распеана младост. На 
овој хуманитарен настан беше и можноста да се види мини зоолошка градина, катче 
за разубавување, работилници, ликовна секција, вежби и многу други активности. На 
хуманитарниот настан, шопинг фановите имаа можност да си купат парче облека и 
накит, растенија, храна и пијалоци а со тоа и да учествуваат во својот донаторски 
дел за Никола.

Во тридневната еко акција, Општина Карпош заслужно доби 170 садници кои ќе бидат 
подарени од Министерството за земјоделство. На секој 10 килограми, предвидено 
беше да се донира по едно дрво, а во петокот вредните рачиња на децата од 
предучилишите установи и училиштата, собраа околу 694 килограми отпад, кој со 
возило на Комунална хигиена беше предадено во Центарот за рециклирање на отпад 
во Карпош, додека пак во текот на вчерашниот ден, административците успеаја да 
соберат 974 килограми отпад.

,,ГЕНЕРАЛКА ВИКЕНД” ПРОДОЛЖИ СО ХУМАНИТАРНА АКЦИЈА ЗА 
ПОМОШ НА НИКОЛА ЃОРЃИЕВ

ВЛАДО ТАСЕВСКИ ТРИУМФАЛНО НА ФУДБАЛСКИОТ ВРВ

На спортското игралиште во населбата Влае,  се одржаа преостанатите 
натпревари од последното 18-то коло во фудбал од општинските 
училишни лиги на Општина Карпош.

Со натпреварите во рамки од завршното 18-то коло, во одлична 
атмосфера заврши овогодинешната фудбалска сезона 2022/2023. 
Оваа училишна година во фудбалските натпревари учествуваа десет 
тимови од сите основни училишта во Општина Карпош. Фудбалерите од 
„Владо Тасевски“ завршија пред останатите на врвот од табелата со 
вкупно освоени 43 бодови откако во  последното коло, на извонреден 
натпревар триумфираа над екипата од ООУ „Братство“ со убедлив 
резултат 6-2. Во неизвесна борба за второто место на табелата, 
по денешниот триумф од 0-1 над ООУ „Лазо Трповски “ среброто го 
освоија основците на „Димо Хаџи Димов “ додека на третата позиција 
од табелата завршија фудбалерите на ООУ „Војдан Чернодрински “.      

Претставникот од Одделението за култура и спорт при Општина 
Карпош, Зоран Лазовски, им го честиташе постигнатиот успех на сите 
натпреварувачи, а потоа им ги врачи пехарите, медалите и дипломите 
на фудбалерите од трите најдобро пласирани екипи.

Убедливо, најдобар стрелец во фудбалските натпревари за оваа сезона 
е Админ Абдула од ООУ „Братство“ со 37 постигнати голови. За најдобар 
голман беше прогласен Никола Новачев од ООУ„Војдан Чернодрински“. 
додека за најталентиран играч признанието отиде кај Филип Андоновски 
од ООУ „Вера Циривири Трена“. Најзначајниот поединечен трофеј, 
односно, за најдобар играч во училишната фудбалска сезона 2022/23 
беше избран Дамјан Буцевски од ООУ„Владо Тасевски“.

 ОПШТИНАТА ГИ НАГРАДИ ЗДРАВСТВЕНИТЕ РАБОТНИЦИ КОИ ЗА 
НЕПОЛНА СЕДМИЦА ПРЕГЛЕДАА 428 ДЕЧИЊА ОД КАРПОШ

Во рамки на 28 седница на Советот на Општина Карпош која се одржа 
денеска во просториите на Универзитетот за туризам и менаџмент во Скопје, 
советниците расправаа и полноважно одлучуваа по 25 точки кои се најдоа на 
дневниот ред.

Со мнозинство гласови, советниците од Општина Карпош го поддржаа 
предлогот на градоначалникот Стевчо Јакимовски, според кој локалната 
самоуправа во знак на благодарност еднократно ќе им исплати по 10.000 
денари на  11 здравствени работници од ЈЗУ „Здравствен дом Скопје“. Станува 
збор за еден доктор, четири доктори специјалисти и шест медицински 
сестри кои беа ангажирани при извршување на офталмолошките прегледи  
на дечињата на возраст од пет до шест години, кои се запишуваа во прво 
одделение во општинските основни училишта.

 

Имено, поради недостаток на термини за офталмолошки прегледи во 
здравствениот систем, со цел да се помогне на родителите, Општина 
Карпош склучи Меморандум за соработка со Јавната здравствена установа 
„Здравствен дом Скопје“. Со Меморандумот беа овозможени офталмолошки 
прегледи, без обврска претходно да се закаже термин. Прегледите беа 
реализирани од 24 до 28 април од 14 до 18 часот попладне, како и на 29 
април (сабота), од 8 наутро до 14 часот попладне, каде што медицинскиот 
персонал за краток временски период реализираше преку 428 прегледи, 
притоа работејќи и надвор од пропишаното работно време.

Во работна атмосфера беше презентиран и едногодишниот краток Акционен 
план за спроведување на мерки и активности, кои се дефинирани со 
Локалниот Еколошки Акционен План за 2023 година (ЛЕАП 2). Овој стратешки 
документ го изработи Секторот за екологија и енергетска ефикасност од 
Општина Карпош, кој е во согласност со Законот за локална самоуправа, при 
што се наведува дека една од надлежностите на општините е заштитата на 
животната средина и природата преку примена на низа мерки. Почитувајќи 
ги овие законски обврски преку веќе донесениот ЛЕАП 2, Општина Карпош 
ги идентификува клучните проблеми кои се поврзани со заштитата на 
животната средина, опфатени во тематските области: Воздух, отпад, почва, 
вода, бучава, енергетска ефикасност и климатски промени.

 Притоа, анкетата којашто беше спроведена за сите тематски области, 
посочи 17 клучни проблеми кои се предмет на дејствување со акциските 
планови во шестгодишниот период на реализација на овој стратешки 
документ. За спроведување на предложените активности вкупно се 
предвидени финансиски средства во висина од 1.200.000 денари. Според 
стратегијата, подготовката на ЛЕАП 3 за периодот 2024-2029 година би чинел 
50.000 денари, а изработката на Студија за фреквентност на собраќајот 
на територија на локалната самоуправа би изнесувала 100.000 денари. 
Реализацијата на проектот за поставување на т.н. „Зелен ѕид за прочистување 
на воздухот во ООУ „Петар Поп Арсов“ во населбата Карпош 4 исто така би 
чинела 100.000 денари, додека пак за набавка и поставување на мобилна 
компостара за потребите на основните училишта на територија на Карпош, 
локалната самоуправа би обезбедила 500.000 денари. За набавка на пет до 

Поттикнати од законските обврски, но во исто време и свесни за состојбите со 
животната средина како и желбата истата да се унапреди,  Локалната самоуправа 
со овој акциски план го завршува спроведувањето на ЛЕАП-от 2019-2024 година. 
Општина Карпош во континуитет ќе продолжи со изработка и спроведување на 
новиот ЛЕАП 2024-2029 година, како план на мерки и активности за решавање на 
проблемите во животната средина и зачувување на постојните природни убавини и 
чистата животна средина во општината.
Советот ја изгласа и Предлог – Одлуката за наградување на професори-тренери 
и индивудуално прогласени ученици-спортисти во рамки на училишните спортски 
игри Карпош за 2023 година. Имено, со оваа одлука се утврдува доделување на 19 
парични награди на професорите-тренери по физичко и здравствено образование, 
како и индивидуално прогласените ученици-спортисти за постигнатиот успех во 
училишните спортски игри Карпош 2023 година.

 За професорите-тренери по физичко и здравствено образование, се доделуваат 
следните награди:

– За освоено прво место на училишната спортска екипа по 8.000 денари за три 
професори во фудбал, кошарка и одбојка;

– За освоено второ место на училишната спортска екипа по 6.000 денари за три 
професори во фудбал, кошарка и одбојка и

– За освоено трето место на училишната спортска екипа по 5.000 денари за три 
професори во фудбал, кошарка и одбојка.

 Општина Карпош ќе се додели и парична награда во износ од по 6.000 денари зa 
десет основци, кои беа прогласените за најдобри ученици-спортисти во рамки на 
училишните игри на кои ги организираше локалната самоуправа.

Претставниците на Советот ги поддржаа Предлог-Одлуките за прифаќање на движни 
ствари, односно опрема за кабинетите по природни науки (хемија и биологија), кои 
Владата на РСМ, поточно Министерството за образование и наука  им ги отстапи на 
трајно користење на десетте основни училишта кои функционираат на територија 
на Карпош. Станува збор за лабораториски маси за наставниците, елементи со 
мијалник, плакари за чување на хемикалии и опрема, како и маси и лабораториски 
столчиња за учениците.

 

Широка поддршка доби и предлогот за формирање на Комисија за утврдување на 
минимални критериуми, за распишување на Јавна набавка за замена на постоечките 
светилки со штедливи  лед-светилки на територија на општина Карпош. Комисијата е 
составена од тројца претставници од општинската администрација и од петорица 
членови од сите советнички групи кои го сочинуваат Советот на Општина Карпош. 
Со цел, поголема транспарентност на целата постапка за спроведување на 
јавната набавка,  градоначалникот Јакимовски ќе достави и барање до Факултетот 
за електротехника и информациски технологии при Универзитетот „Св. Кирил и 
Методиј“ – Скопје, за номинирање на претставник од оваа институција во својство 
на надворешно стручно лице во комисијата, коешто е експерт во областа на 
енергетиката.

 


